ÌTỌ́JÚ ỌMỌDÉ LÁÀÁRÍN ÀWỌN YORÙBÁ

ÌJÚBÀ                                                                                                         IV

ORÍ KIN-NÍ
1.0 Ìfáàrà
Ọ̀kan nínú ohun tí àwọn Yorùbá mú ní ọ̀kúnkúndùn ni ọmọ bíbí jẹ́. BÍ olówó ṣe ń gbàdúrà láti rí ọmọ bí, bẹ́ẹ̀ ni tálíkà náà ṣe ń rawọ́ sí Olódùmarè tí ìpèsè ọmọ wà ní ìkáwọ́ Rẹ̀. Ẹ̀rín  kò yàtọ̀ títí ó fi dé ìlú Òyìnbó. Bí olówó ṣe ń tọrọ ọmọ náà ni atọrọjẹ náà ń tọrọ nítorí pé bí ó ti wì kí a lówó tó, olówó kò lè rí ọmọ rà lórí àtẹ, ọmọ ni a mú yangàn lóde, ìdí sì nìyí tí àwọn Yorùbá fi máa ń sọ pé:
Ẹ má pa ọmọ fọ́lọ́mọ,
Nítorí olówó ò rọ́mọ rà látẹ,	
Ẹ má pa ọmọ fọ́lọ́mọ ((Ọdúnjọ, 1947).
Ọmọ tí à ń perí yìí wúlò púpọ̀ fún àwọn ènìyàn, ọmọ púpọ̀ ni Yorùbá máa ń mú yangàn àti pé ipò tí èniyàn yóò wà láàárín àwùjọ sábà máa ń dúró lórí iye ọmọ tí ó bá bí. Ẹni tí kò bá bímọ kò lèe fi ìdùnnú gbé ilé-ayé. Ojoojúmọ́ ni yóò máa náwó fún babaláwo tí yóò bá a ṣe aájò ọmọ. Nígbà tí ọmọ wá á jẹ́ kòṣeémání báyìí, tí ó jẹ́ ohun tí à ń fẹjú toto láti rí, ó  yẹ kí a tọ́jú ọmọ náà dáradára nígbà tí Ọlọ́run bá gbọ́ àdúrà wa tí ‘àfọ̀n wá gbó kí ó tó wọ̀’ tí a sì di aláròbó nílé. Orí márùn-ún ni a pín iṣẹ́ àṣekágbá yìí sí; Ìfáàrà, Èrèdìí, Ọ̀nà ìwádìí, àti àlàyé ní ṣókí lórí ìtọ́jú ọmọ láàárín àwọn Yorùbá ni ó wà ní orí kìn-ín-ní, Àgbéyẹ̀wò lítíréṣọ̀ ní orí kejì tí orí kẹta jẹ́ àwọn ohun tí ó lè fa ìdádúró fún obìnrin àti oríṣìíríṣìí aájò fún àìrọ́mọbí. Nígbà tí orí kẹ́rin iṣẹ́ àṣekágbá yìí dálé ìtọ́jú Aboyún, ìtọ́jú ọmọdé àti ìtọ́jú oríṣìíríṣìí ààrùn ọmọdé. Orí kárùn-ún iṣẹ́ àṣekágbá yìí ni a ti rí àgbálọgbábọ̀.
1.1 Èrèdìí Ìwádìí
Yorùbá bọ̀, wọ́n ní kí àgbàdo tó dáyé kin-ní kan ladìyẹ ń jẹ. Kí àwọn òyìnbó tó dé ní àwọn Yorùbá ti ní ọ̀nà ti ní ọ̀nà tí wọ́n ń gbà ṣe ìtọ́jú ọmọ wọn. Àwọn Yorùbá ní ọ̀nà àti ìlànà tí ọmọ wọn. Àwọn Yorùbá ní ọ̀nà àti ìlànà tí wọ́n ń gbà tọ́jú ọmọ ara wọn.
Èyí ni mo fẹ́ fi ìdí rẹ̀ múlẹ̀ tí mo fi yan àkọlé yìí láàyo gẹ́gẹ́ bi ohun tí a fẹ́ ṣiṣẹ́ lé lórí láti lè mọ bí a ṣe ń tọ́jú ọmọdé láàárín àwọn Yorùbá. Ìgbàgbọ́ wa ni pé iṣẹ́ yìí yóò jẹ́ kí á mọ̀ bí á ṣe ń tọ́jú ọmọdé ní ilé Yorùbá.  Bí àwọn olóyìnbó ṣe ń tọ́jú ọmọ yàtọ̀ ṣí àwọn Yorùbá ṣe ń tọ́jú ọmọ wọn. Bí a bá ń sọ̀rọ̀ nípa ìtọ́jú ọmọdé ní ilẹ̀ Yorùbá, ó jẹ́ ọ̀nà kan gbòógì tí ó múná lórí ní ilẹ̀ Yorùbá, tí ó sì jẹ́ pé oríṣiríṣìí ọ̀nà la lè gbà láti tọ́jú ọmọdé ní ilẹ̀ Yorùbá, ṣùgbọ́n àwọn ìtọ́jú yìí máa ń dálé irú àrùn tí ó bá ń ṣe ọmọ náà kí a  tó lè ṣe ìtọ́jú tí ó yẹ fún.  Nínú iṣẹ́ yìí, ó jẹ́ kí á mọ̀ pé àgbo lóríṣìíríṣìí ló wà fún onírúurú àrùn tàbí àìsàn. Àgbo Iba yàtọ̀ sí ti Jẹ̀dí tàbí ti Inú-rírun, eléyìí yóò jẹ́ kí àwọn tí kò mọ̀ nípa èyí ní ìmọ̀ nípa ìtọ́jú ọmọdé ní ilẹ̀ Yorùbá. A ó bá àwọn alàyé lórí àwọn oríṣìíríṣìí àrùn àti àìsàn yìí pàdé nínú iṣẹ́ yìí tí a bá ń tẹ̀síwájú àti bí a ṣe ń ki àgbo ọ̀kọ̀ọ̀kan wọn.
1.2 Ọ̀nà Ìwádìí
Yorùbá bọ̀ wọ́n ní ẹnikan kò solè ọgbọ́n kọ́, bẹ́ẹ̀ sì ni abèèrè ọ̀nà kìí sìí ṣìnà. Mo ṣe ìwádìí lórí bí a ṣe ń ṣe ìtọ́jú ọmọdé láàárín àwọn Yorùbá. Mo ka ìwé lóríṣìíríṣìí láti lè mọ̀ nípa bí a ṣe ń tọ́jú ọmọdé láàárín àwọn Yorùbá. Lára ìwé náà ni “Àṣà àti Ìṣe Yorùbá Oxford University Press ti Adéoyè kọ, Àròyé akéwì apá kejì oníbọǹjé Press and Book Industries tí Ọladàpọ̀ kọ. Bakan náà, mo rìnrìn àjò lọ sí ìlú Ògbómọ̀ṣọ́ ní agbègbè Ìjèrù Ọba, ní agbọ ilé  abà ní Ọ̀dọ̀ Ìyá Àbíyè tí orúkọ rẹ̀ ńjẹ́ Arábìnrin Àdùkẹ́ Alágbo tútù, nípa bí a ṣe ń tọ́jú ọmọdé láàárín àwọn Yorùbá ní ayé àtijọ́ tim ó sì ṣe àlàyé lóríṣìíríṣìí fún mi àti àwọn ọ̀nà tí a máa ń gbà láti tọ́jú àwọn ọmọdé, àti oríṣìíríṣìí àgbo tí a máa ń lò láti tọ́jú wọn tí ó sì sọ àwọn orísìíríṣìí egbò igi fún mi tí yóò lè ṣe àtọ́nà fún mi lórí iṣẹ́ àpìlẹ̀kọ yìí.
1.3 Pàtàkì Ọmọ Láàárín Àwọn Yorùbá
Oríṣìíríṣìí ìtàn, àlọ́ àti ewì ni ó fi pàtàkì ọmọ láàárín àwọn Yorùbá hàn.  Ìtàn mìíràn lè mú ẹnu ba ohun tí ó ti ṣẹlẹ̀ sí àwọn kan ní ìgbà kan lórí ọmọ, tí wọ́n bí tàbí àìrọ́mọbí wọn. Ìtàn mìíràn lè dá lórí àwọn òbí kan tí wọ́n tálákà púpọ̀ tí Ọlọ́run wá fún wọn ní ọmọ kan, tí ọmọ náà sì di olówó ní ìgbẹ̀yìn láti gbọ̀nyà ara àwọn òbí rẹ̀ nù. Òmíràn yóò sọ nípa bí òbí aláìní ṣe máa ń jìyà tó láti ríi pé bí àwọn kò tilẹ̀ jẹun kí ọmọ àwọn sá ti yó.
A tún lè gbọ́ ìtàn olówó mìíràn tí owó rẹ̀ yóò pọ̀ dé ibi à ń bù ú sílẹ̀ fún adiyẹ ṣà jẹ ṣùgbọ́n tí Ọlọ́run kò níí fún un lọ́mọ. Olówó yìí kò lè rí ìdùnnú kan nínú ayé rẹ̀. Bí ó fẹ́ máa dá ara rẹ̀ nínú dùn, ọ̀rọ̀ tí etí rẹ̀ yóò máa gbọ́ láàárín àdúgbò kò lè jẹ́ kí ìdùnnú náà kalẹ́.  Àwọn  ẹlòmíràn tí wọ́n kò lówó yóò máa tún yin Ọlọ́run lára Olówó yìí ni, wọn á ní “A dúpẹ́ àìlówó lọ́wọ́ tiwa, èniyàn ni Arowóṣayé wa, òkè-òhún tí ó wà lẹ́nu à ń fomí ojú ṣògbéré ọmọ”. Irú àwọn ọ̀rọ̀ wọ̀nyìí ni ó fi bí ọmọ bíbí ṣeṣe pàtàkì tó sí àwọn Yorùbá hàn.
Àwọn akéwì wa náà kò kẹ̀rẹ̀ nípa fífi ìjìnlẹ̀ ohùn ẹnu Yorùbá ṣe àgbékalẹ̀ bí ọmọ ṣe jẹ́ pàtàkì tó sí àwọn Yorùbá. Ọládàpọ̀ (2007:77) fi bí ọmọ ṣe tóbí tó láàárín àwọn Yorùbá hàn ó ní:
Ẹni bá fún ni lówó ni ò fẹ́ á tawọ́ ná, èènìyàn tó fún ni lọ́kọ̀ ni ò fẹ́ a ràrìnjùnù, orí tó bá fọmọ kẹ́ni ni ó fẹ́ á jàjẹrun biṣu. Owó ló ṣíwájú ọmọ ló tẹ̀lée, àgbà ọmọ níí kẹ́yìn tíí gẹ̀gbọ́n báà kú tán, ọmọ ẹni níí delé de ni, gbogbo òwò àgàn níí run lẹ́yìn rẹ̀.

Ohun tí akéwì òkè yìí rí ni Ọdúnjọ náà tí tí ó fi wí pé:
Ọmọ níí gbẹ̀yìn ọlá, ọmọ lárá, ọmọ lẹ̀yẹ, bá a bú ni lẹ́yìn bá ò gbọ́, ọmọ ẹni a wí fún ni, iná kú feérú bojú, ọ̀gẹ̀dẹ̀ kú fọmọ rẹ̀ rọ́pò, bí aládìí kò sí nílé, ọmọ nii í jogún ebu, ọmọ ní yóò jogun ẹwà lọ́dọ̀ wa…
	
Ọmọ ni àrólé ẹni, ẹni tí kò bímọ kò lè ní àǹfààní tí ọlọ́mọ ń rí gbà. Wọ́n ní: Òdùmarè jẹ́ kí a rí ọmọ pè rán níṣẹ́. Àìní ọmọ ẹni níí jẹ́  kí ọmọlọ́mọ yí ẹ̀yìn ọrùn kọ́ndú nígbà tí bá pè é rán níṣẹ́. Ó wá lè jẹ́ ọmọ tí bí kí ó hu irú ìwà yìí? Èyí tí ó sọ pé:
Ọmọ ọlọ́mọ kò ṣe é pè rán níṣẹ́,  ́bí a  bá pè é rán níṣẹ́, a yí ẹ̀yìn ọrùn kọ́ńdú, Èdùmàrè fún wa lọ́mọ  o. àlaùrà Ọba Òkè fún wa lọ́mọ o, Ọ̀gá Ògo. Ọládàpọ̀ o (2007)

Ohun tí ó máa ń jẹ́ kókó àdúrà fún ọlọ́mọge tí ó bá ń relé ọkọ ni alẹ́ ọjọ́ ìgbéyàwó ni àdúrà fún ọmọ bíbí. Wọ́n yóò máa fún ìyàwó ní àdúrà oríṣìíríṣìí bá yìí:
Ẹ̀yìn ìyàwó kò ní mọ ẹni o, ìyàwó yóò gbógbógbó olúyẹ́nnyẹ́túyẹ́, ìyàwó yóò gbógbógbó olúyẹ́nnyẹ́tùyẹ́, ìyàwó yóò bọ́sàn, ìyàwó bórò, ìyàwó yóò bíṣun, ìyàwó yóò sì bí ìwàlẹ̀.
 (Adéoyè, 1997).

Ìyàwó gan-an kò ní dá ẹnu àdúrà dúró fún ọmọ ní gbogbo ìgbà tí ó bá ń ṣunkún ìyàwó kiri fún gbogbo àwọn ẹbí, yóò máa gba àdúrà oríṣìíríṣìí nínú ẹkún rẹ̀ báyìí:
Ìtú kò níí tú wa, òòyà kò níí yà wá, bí a bá tún ara rí, èmi Àbíkẹ́ pẹ̀lú ọmọ lẹ́yìn kó jẹ́ ń rọmọ gbé jó.
Bàbá ẹ ṣúrèé fún mi pé, kín má fàbíbú ṣelé, kí àbíkú má filé mi ṣọ̀dẹ̀dẹ̀, kí tòfò tààrùn máa gbé ìgbẹ́ wò mí. Kí towó tọmọ ya ilé kẹ́ sì mi, bálùwẹ̀ tí wọ́n bá wẹ̀ mí ṣí, bénìyàn fẹ́, bénìyàn kọ̀ kí ibi ọmọ mi ṣun ibẹ̀ dandan.  
(Adeoyè (1977:288)

Gbogbo oríṣìíríṣìí àdúrà wọ̀nyí fi bí ọmọ ṣe jẹ́ pàtàkì sí àwọn Yorùbá àti gbogbo ènìyàn ní àpapọ̀ hàn. Kò sí ẹni tí yóò máa gbàdúrà pé kí òun jẹ́ àgàn ní ayé tí òun wá.

1.4 Àwọn Ọ̀rọ̀ Tó Ta Kókó
Ìtọ́jú: Ìtọ́jú jẹ́ ọ̀nà tí a gbà ń mu inú ènìyàn dùn tàbí akitiyan ènìyàn kan láti mú kí ipò tí nǹkan kan tàbí ènìyàn kan wà ní àlááfíà tàbí ní ipò tí ó yẹ.  Ó lè jẹ́ nínú ilé ara ẹni, tàbí ní ilé-ìwòsàn, ó sì lè jẹ́ láti fún ènìyàn lóunjẹ jẹ, kò sí ọ̀nà tí àwa Yorùbá kò lè gbà láti tọ́jú ara wa.
Ọmọ: Ọmọ ni ẹbùn láti ọ̀dọ̀ Ọlọ́run wá, ọmọ jẹ́ àrólé ẹni, ó jẹ́ ìní Olúwa.
Ọmọdé: Ọmọdé jẹ́ nígbà tí ènìyàn bà wà léwe tí kòì tí lè máa dá ara rẹ̀ tọjú, àwọn òbí ní yóò máa tọ́jú iru ọmọ bẹ́ẹ̀.
Aláboyún: Aláboyún ni ẹnití ó diwọ́-disẹ̀ sínu, ẹnití oṣù dámọ́ tí sì rí nǹkan oṣù rẹ̀, (Yorùbá bọ̀ wọn a ní; ‘Ó ti gbé aíyán mì’ ìtúmọ̀ ni pé: ó ti lóyún).
 Ìdádúró:  Eyí túmọ̀ sí nígbà tí obìnrin bá wọlé ọkọ tàbí ṣe ìgbéyàwó tán, lẹ́yìn oṣu kan tàbí oṣù pípẹ́ kó má rí oyún láatàárọ̀ di alẹ́ rí.
Aájò: Èyí jẹ ọ̀nà tí Yorùbá ń gbà láti ṣèràwọ́ fún obìnrin tí ó bá ní ìdáduró láti lè rí ọmọ bí, kí ó lè kúrò ní ipò àgàn.
Abàmì Ọmọ: irú àwọn ọmọ yìí ni àwọn ọmọ tó wáyé pẹ̀lú ìyànu tàbí yálà nípa ohun tí wọ́n jẹ́ láti ọ̀run wá, fún àpẹẹrẹ Ìbéjì tàbí Àbíkú tó máa ń sọ olóógùn di èké.  
ORÍ  KEJÌ
ÀGBÉYẸ̀WÒ   LÍTÍRÉṢỌ̀
Gégẹ́ bí a ti ṣe mọ̀ wí pé kò sí ohun titun lábẹ́ ọ̀run mọ́ má sì je.́ ká gbọ́ irọ́ ló wà níbẹ̀, ṣé ọgbọ́n kò kúkú pin sí ìhà ibikan àti pé tí a bá fi ọgbọ́n ọlọ́gbọ́n ṣọgbọ́n kò ní jẹ́ kí a pàgbà ní wèrè.
Oríṣìíríṣìí ìwé ni àwọn òǹkọ̀wé àti ọ̀jọ́gbọ́n ti kọ nípa ìtọ́jú ọmọdé ní ìlànà tí ìbílẹ̀ àti wí pé ì́ọ̀ ń tẹ̀síwájú lójoojúmọ́ ni, èyí ni ó fa ìyàtọ̀ díẹ̀díẹ̀ nínú iṣẹ́ ẹnikọ̀ọ̀kan wọn. A ò gbé iṣẹ́ ọ̀kọ̀ọ̀kan wò èyí ni yóò tan ìmọ́lẹ̀ sí iṣẹ́ àpilẹ̀kọ yìí. Yorùbá bọ̀ wọ́n ní ọmọ kìí bá ìpèlé ìyá rẹ̀ ní ilẹ̀ kó ṣi aṣọ mú.
Ọdúnjọ, Dáramọ́lá àti Jẹ́jẹ́ Ọládàpọ̀ (1974), àwọn wọ̀nyí jẹ́ díẹ̀ lára àwọn òǹkọ̀wé tí ó sọ̀rọ̀ lórí ìtọ́jú ọmọdé ní ìlànà ìbílẹ̀. Ọdún(1974) ṣe àtúntẹ̀ rẹ̀ jáde ní ọdún 1976.
Gẹ́gẹ́ bí Awórìndé (1986) jẹ́ kí á mọ̀ dájú pé ìyà-ìyá ọmọ ló máa ń tọ́jú àkọ́bí ọmọ tí ọmọ wọn bá bí, ohuntí ọmọ wọn á ṣe ni kí ó máa fún ọmọ lọ́mú lásán, gbogbo ìtọ́jú yókù láti ọwọ́ ìyá-ìyá ọmọ ló ti máa ń wá. Ohun tí wọ́n fi ń yé wa níbí ni pé ẹni tí ó bí ọmọ yìí kò bí kan rí ìdí nìyí tí wọ́n fi sọ pé ọ̀nà àti tọ́jú ọmọ gba ẹ̀kọ́.  Ó tún tẹpẹlẹ mọ́-ọn pé ìyá-ìyá ọmọ náà ló máa ń tọ́jú ọmọ tí ọmọ wọn bá bí nítorí pé àwọn ló mọ irú àgbo tí ọmọ yóò lò, àwọn náà ló tún mọ irú àgbo tí ọmọ yóò mu tí gìrì kò fi ní gbé, òun náà ni yóò ṣe ìpara fún ọmọ tí a bí yìí nítorí èélá àti ọ̀ká-orí .
Bákan náà, Ọládàpọ̀ (1974), náà sọ èrò tiẹ̀ lórí ìtọ́jú ọmọ pé; ìyá ọkọ náà máa ń gba iṣẹ́ ìyá ìyàwó ṣe nígbà tí kò bàá sí ìyá ìyàwó lókè eèpẹ̀ mọ́. Ọládàpọ̀ tún mú dáwa lójú pé bí ọmọ bá ń gbónà láyé àtijọ́ wọ́n á ṣe àyẹ̀wò fún irú ọmọ bẹ́ẹ̀ nítorí ó lè jẹ́ òrìṣà ilé bàbá wọn kan tí wọn ò bọ ló ń ro ọmọ. Tí ó bá wá ṣẹlẹ̀ bẹ́ẹ̀, wọn ò gbé irú òrìṣà bẹ́ẹ̀ fún ọ́ọ náà tàbí kí wọ́n  bọ ọ́. Irú àyẹ̀wò bẹ́ẹ̀ lè sọ pé olómitútù ni ọmọ náà, èyí yóò fa kí wọ́n sálọ sí ọ̀dọ̀ ẹni tí yóò gbà wọ́n nítorí Yorùbá bọ̀ wọ́n ní “Yèyé ọmọ ní ń gbamọ, ìrùkẹ̀rẹ̀ ní ń gba ọmọ Ọ̀rúnmìlà”. Wọ́n á lọ bọ òrìṣà ńlá tàbí Ọ̀ṣun bí irú èyi bá rí bẹ́ẹ̀, ìdájí kùtù kùtù ni wọn a gbé ọmọ náà pọ̀n láti lọ gba àgbo lọ́dọ̀ fún ọmọ náà. Wọ́n ní láti lọ pọnmi, wọ́n ó wa  máa sọ báyìí:
Olómitútù alákàkí àgbo, alágbo wẹ́rẹ́, alágbo tútù, má mà bá mi se é è,  n kò lè dáa sè, ìwọ ló ó ní kí nmá jáwé, iwọ ló ní kí n má wágbò, ìwọ lo ó ní kí n fọwọ́ eérú sebẹ̀, abọwọ́gbọgbọọgbọ tíí yọmọ ẹ̀ lọ́fìn jàre, dákun yọ mí (Ọládàpọ̀, 1974).

Orin òkè yìí ń ṣe àfihàn ohun tí wọ́n máa ń ṣe tí àwọn onímọ̀ sọ lórí ìtọ́jú ọmọ pé tí wọ́n bá ti odò dé wọ́n a máa kọ orin títí nídìí òrìṣà, wọ́n a fún ọmọ ní omú mu wọ́n á sì tún wẹ̀ẹ́ (Ọládàpọ̀, 1974) 
Dáramọ́lá àti Jẹ́jẹ́ (1976), tún tẹ̀síwájú láti jẹ́ kó dì mímọ̀ fún w apé ìtọ́jú ọmọ ṣe pàtàkì ṣùgbọ́n ní ayé àtijọ́, kò sí oògùn Òyìnbó tí a lè fún ọmọ fún ìtọ́jú tó péye nígbà yẹn, wọ́n ṣe àfihàn àgbo lóríṣíríṣìí tí a máa fi ń wo àwọn ọmọ sàn, ní àpẹẹrẹ, ‘àgbo-gìrì’; ‘àgbo-eyín’; ‘àgbo-wọ̀bọ̀’; ‘àgbo jẹ̀díjẹ̀dí’; àti bẹ́ẹ̀ bẹ́ẹ̀ lọ.
Nínú ìṣẹ́ àwọn Ọ̀jọ̀gbọ́n wọ̀nyìí, wọ́n jẹ́ kó di mímọ̀ pé bí ọmọ bá fẹ́ yàgbẹ́ tí kò sì ríi yà nírọ̀wọ́-rọ̀sẹ̀ tí ìdí rẹ̀ ń paríwo, tí kò sì rígbẹ́ yà tí wọ́n bá ti fún-un ní àgbo yìí, yóò sì yàgbẹ́ náà ní wọ́ọ́rọ́wọ́. Bákan náà, wọ́n jẹ́ kó di mímọ̀ fún wa pé a tún máa ń fi àgbo rọ́ àwọn ọmọ kí ó máa ba sí wàhálà fún wọn nígbà tí wọ́n bá fẹ́ hu eyín. Nínú ìgbàgbọ́ àwọn Yorùbá, wọ́n gbà pé eyín ìsàlẹ̀ ló dára kí ọmọ kọ́kọ́ hù kí tòkè tó jáde. Tí ó bá jẹ́ pé ti òkè ló kọ́kọ́ fẹ́ jáde ni ó ní oríṣiríṣí oògùn tí wọn á ṣe kí tòkè balè padà seyìn. Ìdí èyí nip é tí ọmọ náà bá ní àmúdi ẹyín òkè tó kọ́kọ́ hù ló fà á ṣùgbọ́n tíóbá hu ti ìsàlẹ̀ ṣáájú, àláàfíà ni. Nínú iṣẹ́ yìí náà wọ́n mẹ́nu ba ‘Àgbo-gìrì’, èyí ni àìsàn tí ó máa ń ki ọmọ lójìjì tí ọmọ yóò sì  dákú lọ rangbọndan, tí ọmọ yóò wa eyín rẹ̀ pọ̀ tí gbogbo ara rẹ̀ yóò le, ó jẹ́ àìsàn tí ó ń gba ọmọ lọ́wọ́ ìyá rẹ̀ lójìjì. Ọmọ tí ó bá mu àgbo yìí kébé ni yóò máa ta. Ó fẹ́rẹ̀ jẹ́ pé gbogbo àìsàn tí ó ń bá ọmọdé jà ni àgbo tàbí ọṣẹ wà fún, ó jẹ́ kí á mọ̀ pé àgbo wà fún ikọ́, ìgbẹ́ gbuuru, inú kíkún àti ibà. Nígbà tí ọmọdé bá ti ń tó ọmọ ọdún mẹ́rin sí mẹ́fà, agbo àti ọṣẹ yìí ti di àjẹsára,  èyí fihàn wá pé Yorùbá ń gbìyànjú nípa ìtọ́jú ọmọdé.
Adéoyè (1979), ṣe àlàyé pé àwọn orílẹ̀ méjì kan wà tí wọ́n máa ń f abẹ dá ìwọ́ ọmọ ní ilẹ̀ Yorùbá kí àwọn Òyìnbó tó dé pẹ̀lú ohun èlò ìtọ́jú ọmọ ìgbàlódé. Àwọn náà ni owú àti ifè. Igi ọkà bàbáa ni ọọrun tí a là bí ọparun láti fi dá ìwọ́ ọmọ.  
Ọládàpọ̀ (1974), nínú iṣẹ́ rẹ̀, ó ṣàlàyé pé ọmú jẹ oúnjẹ tí ó ṣe pàtàkì fún àwọn ọmọ tí a ṣẹ̀ṣẹ̀ bí àti pé ọmọ tí ó bá mu ọmú dáradára láyà ìyá rẹ̀ yóò ní àánú àwọn òbí lójú. Ó tún tẹ̀síwájú pé ara ìtọ́jú mìíràn ni fífi àgbo tọ́jú ọmọ lásìkò tó bá yẹ, àgbo jẹ́ ewé àti egbò igi pẹ̀lú èpo igi tí ó bá jẹ mọ́ lílò fún àgbo. Àgbo tún jẹ́ àwọn egbò igi tí babaláwo máa ń lò fún mímu àti fún wíwẹ̀ fún ìtọ́jú àìsàn kan pàtó.
Adéoyè (1979), tún tẹ̀síwájú pé àwọn bàbáńlá wa máa ń ṣe aájò fún obìnrin tí ó bá ní ìdádúró ọmọ bíbí lẹ́yìn ìgbéyàwó. Ó jẹ́ kó yé wa pé lára nǹkan tó máa ń fa ìdádúró ni ìṣekúṣe tó wọ́pọ̀ láàárín ọkùnrin àti obìnrin. Bákan náà, ó sọ̀rọ̀ lórí àwọn àrùn tí ó ń ṣe òkùnfà ìdádúró yìí. Díẹ̀ nínú àwọn àrùn náà ni ‘Àtọ̀sí’, ‘Ìju’, Ṣọmúrọ̀rọ̀ àti Ẹ̀dà. Nípa ti òye tàbí ọgbọ́n àwọn bàbáńla wá gbàgbọ́ pé àwọn oṣó, àjẹ́ ní agbára láti mú ìdádúró bá obìnrin nílé ọkọ. Bí èyí bá ṣẹlẹ̀, wọ́n máa ń lọ wo iṣẹ́ ní ọ̀dọ̀ àwọn adáhunṣe.
Adéoyè (1979) tún sọ pé ìgbà mìíràn Ifá ìdílé ọkọ náà máa ń fa ìdádúró fún obìnrin nígbà tí obìnrin bá ṣe àgbèrè kó tó délé ọkọ tí kò sì jẹ́wọ́ tàbí kakọ fún baálé rẹ̀. Ní kété tí ó bá ti kakọ tán ìdènà yóò kúrò lójú ọ̀nà.
Ayọ̀rìndé (1978) pa obì ó sì fa àbídùn rẹ̀ yọ, nípa Oyún-dídè àti Ìgbẹ̀bí. Ó sọ dé bí pé obìnrin tí Oyún bá bàjẹ́ lára rẹ̀ dàbí ẹni tí ó ṣòwò tí ó jèrè ṣùgbọ́n tí kò èrè ọjà délé.  Àyọ̀rìndé (1978) sọ  pé kò sí ọ̀nà mìíràn ju ti oògùn lọ láti de oyún. Díẹ̀ nínú àwọn oògùn bẹ́ẹ̀ niyìí:
i. A ó lọ já ewé jókòójẹ́ẹ́ sínú igbá, a ó gbé e lórí àmù, bí ó bá di òwúrọ̀ kùtù-hàì, obìnrin náà yóò wà ní ìhòhò goloto, yóò sì gbé omi náà mu láì bá ènìyàn kankan sọ̀rọ̀.
ii. Ewé ẹ̀là mẹ́sàn-án èkùrọ́ ojú ọ̀nà, a ó di èkùrọ́ yìí sínú ewé ẹ̀là yìí pẹ̀lú òwú dúdú àti òwú funfun, obìnrin náà yóò dúró lórí odò tí a ti dojú rẹ̀ délẹ̀, a ó fi oògùn yìí wọ́ inú rẹ̀ láti ìsàlẹ̀ lọ sí òkè àyà lẹ́ẹ̀ mẹ́sàn-án. Oògùn yìí kò gbọdọ̀ kanlẹ̀. A ó so ó kọ́ òkè, tí ó bá di oṣù kẹ́sàn-án, à ó sì lòó fún. 
Àwórìndé (1986) tún jẹ́ kó yé wa pé nínú ìtọ́jú ọmọdé láàárín àwọn Yorùbá wí pé oúnjẹ ṣe pàtàkì, nítorí pé ó máa ń fún ọmọ lókun, ó sì máa ń jẹ́ kí wọ́n lágbára láti ṣiṣẹ́ nígbà tí ó bá tó àsìkò tí wọn yóò ṣiṣẹ́.  Ó tún pe àkíyèsí wa sí ibi ìmọ́tótó, ó  ṣàlàyé lẹ́kún-ún rẹ́rẹ́ lórí irú oùnjẹ tó yẹ kí a máa fún ọmọ nígbà tí wọ́n ò bá tíì ju ọmọ mẹ́fà sí oṣù mẹ́jọ lọ. Àwọn oúnjẹ tó mẹ́nubà ni Àmàlà fẹ́lẹ́fẹ́lẹ́ àti ọbẹ̀ ewédú, Ẹ̀wà fífọ́, Ògi ọkà bàbà, abbl. ó sì tẹ pẹlẹ mọ́ pé kí a máa fún ọmọ lóúnjẹ lásìkò tí ó bá yẹ.
Mustapha àti àwọn ẹlẹgbẹ́ rẹ̀ (1987), ṣàlàyé nípa ọjọ ìkúnlẹ̀ ìdáwo ọmọ titun àti ìyá rẹ̀, ó tún pe àkíyèsí wa sí orò-ilé àti Ifá esè-n-táyé ọmọ. Bí Yorùbá bá fẹ́ ṣe ìtọ́jú ọmọ nílànà fífún ọmọ lágbo, wọn a máa dá ọmọ dùbúlẹ̀, wọn a fi ọwọ́ dí ihò imú méjèèjì kí ó máa bà sá páa lórí tí yóò sì ku ẹnu fún irú ọmọ bẹ́ẹ̀ láti fi mí, tí ó bá ṣe bí ẹni pé òun fẹ́ ké àgbo ni ọmọ náà yóò gbà tí wọn ó sì máa fimú rẹ̀ ńlẹ̀ lẹ̀ẹ̀kọ̀ọ̀kan.
Awórìndé (1986), náà sọ nínú iṣẹ́ rẹ̀ pé omi àti àgbo ni ọmọ máa ń mu fún bí odidi oṣù mẹ́ta sí mẹ́rin kí ó tó lè máa jẹun òkèlè, àwọn onímọ̀ tí ó sọ̀rọ̀ nílànà ìtọ́jú ọmọdé iṣẹ́ wọn yìí kùn-ún tó bẹ́ẹ̀ gẹ́ẹ́ dé bi pé kò ṣe é fọwọ́ rọ́ sẹ́yìn rárá láwùjọ nítorí àfihàn, àfiwé àti ìtọ́kasí tí wọn ṣe lórim iṣẹ́ yìí ní ọdún 1986. Arábìnrin Àdùkẹ́ Alágbo tútù náà ṣàlàyé pé abẹ ni, òun gbọ́njú mọ̀ tí wọ́n fi máa ń dá ìwọ́ ní ilẹ̀ ní ilẹ̀ Yorùbá.  Ó tẹ̀síwájú pé lẹ́yìn ìdáwọ̀ ọ̀rọ̀ kan àwọn àgbà obìnrin inú ilé láti wẹ ọmọ, ó jẹ́ kí ó di mímọ̀ fún w apé ọmọ wíwẹ̀ ṣe pàtàkì. Ètò ọmọ wíwẹ̀ dálé ìdílé kọ̀ọ̀kan. Àwọn ìdílé mìíràn ní ilẹ̀ Yorùbá máa ń lo omi tútù, àwọn mìíràn ń lo omi gbígbóná láti fi wẹ ọmọ wọn, èyí tí ó fi ara rẹ̀ iṣẹ́ Adéoyè (1979) , Arábìnrin Afọláyan tí ó jẹ́ alábẹ́rẹ́ ní ilé ìwòsàn (Mortality) sọ̀rọ̀ lórí ohun èlò ìgbẹ̀bí tí à ń lò ní ayé òde-òní, lára àwọn ohun èlò ọ̀hún ni sísọ́ọ̀sì, sìrínjì, abẹ́rí, òòwú, artgery forceps, episotry, 0.5mg ergot injection. Lẹ́yìn èyí, ó ṣàlàyé àwọn ògùn tí ọmọ yóò máa lò kí ara rẹ̀ ba lè jípépé. Parasitamọ́ọ̀ olómi fún ọmọdé, bónábébì, jẹlusí, chloroquine olómi àti oríṣiríṣìí oògùn  ẹ̀jẹ̀ bí blood tonic, Bco, abbl. arábìnrin Afọláyan jẹ́ kó yé w apé ìtọ́jú ni ìlànà tí àwọn Olóyìnbó péye ju ti ìlànà ìbílẹ̀ lọ, nítorí àyẹ̀wò wà fún àìsàn tí ó bá ń ṣe ọmọ tí wọn òsì lè mọ irú oògùn tí wọn yóò fún-un tí ara rẹ̀ yóò fi jí pépé ṣùgbọ́n tí kò sí irú àǹfàní yìí ní ìlànà ìbílẹ̀.
Bákan náà, Aya Adésọ́ba ti ilé ìwòsàn gbogbonìṣe (General hospital)  sọ nípa ìtọ́jú ọmọ pé ó ṣe pàtàkì láti tọ́jú ọmọ nílànà tí àwọn olóyìnbó nítorí kí a tó bí ọmọ náà, oríṣìíríṣìí ìgbani-níyànjú máa ń wáyé nínú ọgbà ilé ìwòsàn fún àwọn aláboyún nípa ohun tí wọ́n gbọdọ̀ ṣe àti ohun tí wọ́n kò gbọdọ̀ ṣe ní àkókò tí wọn lóyún yìí títí wọn yóò fi bimọ. Ó sì sọ pé ibi tí a ó ti tọ́jú ọmọ gbọdọ̀ wà ní mímọ́ tónítóní nítorí ìmọ́tótó ló lè ṣẹ́gun àrùn gbogbo.  Àwọn onímọ̀ kọ̀ọ̀kan tí wọ́n sọ̀rọ̀ nípa ìtọ́jú ọmọdé nílẹ̀ Yorùbá jẹ́ kó di mímọ̀ fún w apé gbogbo àìsàn tó wà ni àgbo wà fún, wọn ò sọ ju èyí lọ lórí ìtọ́jú ọmọ.


ORÍ  KẸ́TA
3.1 Àwọn Ohun Tí Ó Lè Fa Ìdádúró Fún Obìnrin
Oríṣìíríṣìí ọ̀nà ni àwọn ènìyàn fi máa ń ní ìdàdúró ọmọ bíbí. Àwọn mìíràn lè wà tí wọn kò ní tètè rí oyún ní ẹyìn ìgbéyàwó wọn, àwọn mìíràn a máa lóyún ṣége ṣége láìduró fún ọjọ́ pípẹ́ lára wọn kí ó tó wálẹ̀. Àwọn mìíràn jẹ́ alábìíkú, ọ̀pọ̀lọpọ̀ sì ni àwọn tí wọ́n ń bí ọmọ ní ọjọ́ àìpé.  Gbogbo àwọn wọ̀nyí ni Yorùbá ní ìtọ́jú fún gẹ́gẹ́ bíi ìtọ́jú olóyìnbó ṣe wà.
Ìdádúró tí a mẹ́nubà yìí jẹ́ ohun tí kò lè má wà láàárín ènìyàn. Obìnrin mìíràn le wà ní ilé ọkọ fún ọdún kí ó máaa ní oyún látàárọ̀ di alẹ́ rí, ohun ibànújẹ́ ni èyí yóò máa jẹ́ fún irú obìnrin bẹ́ẹ̀ àti àwọn tí wọ́n bá sún mọ́-ọn nítorí pé àwọn mìíràn lè máa sọ pé aláàrùn ni, wọ́n tún lè sọ pé ó fi jọ ẹnikan ní ìdílé wọn, kódà wọ́n lè pe ọkọ rẹ̀ ní akúra.
Ọ̀kan-ò-jọkan ni àwọn ohun tí ó lè fa ìdádúró fún obìnrin, bí àwọn nǹkan wọ̀nyìí sì ṣe wà lọ́wọ́ obìnrin bẹ́ẹ̀ ni ó lè wáyé láti ọwọ́ ọkùnrin. Àwọn nǹkan tí ó lè fa àìrómọbí fún obìnrin ni àkànru, ẹ̀dà, ooru-inú, iṣekuṣe, ìpakè àtọ̀ ṣíṣàn, àtọ̀sí àti bẹ́ẹ̀  bẹ́ẹ̀ lọ. 
Ọ̀kan-ò-jọ̀kan ni àwọn ohun tí ó lè fa ìdádúró fún obìnrin. Bí àwọn nǹkan wọ̀nyí sì ṣe wà lọ́wọ́ obìnrin bẹ́ẹ̀ ni ó lè wáyé láti ọwọ́ ọkùnrin. Àwọn nǹkan tí ó lè fa àìrọmọbí fún obìnrin ni àkànru, ẹ̀dà, oorun-inú, ìṣekúṣe, ìpakè, àtọ̀ ṣíṣàn, àtọ̀sí àti bẹ́ẹ̀ bẹ́ẹ̀ lọ.
Àkànrù: bí obìnrin bá fẹ́ ní oyún, wọn a ní kí ọkọ rẹ̀ máa báa sùn nígbà tí ó bá ti pẹ́ díẹ̀ sí ẹ̀yìn tí ó parí nǹkan oṣu rẹ̀. Oorun àjọsùn obìnrin pẹ̀lú ọkọ rẹ̀ yìí lè bẹ̀ẹ̀rẹ̀ ní ọjọ́ kẹta tàbí ìkẹrin sí ìgbà tí ó parí nǹkan yìí títí yóò tún fi rí ẹ̀jẹ̀ oṣù mìíràn tí ó bá jẹ́ pé oyún kò tíì dé. Àárín àsìkò yìí ni obìnrin lè ní oyún tí ó bá ní àṣepọ̀ pẹ̀lú ọkùnrin. Tí obìnrin kò bá sì fẹ́ ní oyún, tí ọkọ rẹ̀ kò sì kóríra, wọ́n lè bá ara wọn lòpọ̀ pẹ̀lú ìfọ̀kànbalẹ̀ pé àjọsun wọn kò lè di oyún ní àsìkò tí obìnrin ṣẹ̀ṣẹ̀ ṣe nǹkan oṣù rẹ̀ lọ́wọ́. Àsìkò yìí kan náà ni àwọn Yorùbá kìí bá obìnrin wọn ní àjọṣepọ̀. Wọ́n gbà pé àsìkò ẹ̀gbin àti ìdọ̀tí ni.
Níwọ̀n ìgbà tí a ti sọ pé obìnrin kò lè lóyún ní àsìkò nǹkan oṣù rẹ̀ yìí, ó jẹ́ ààrùn fún obìnrin tí ó bá jẹ́ pé ní àsìkò tí wọ́n bá ń báa lòpọ̀ ni ó máa ń rí olóde rẹ̀. Irú ààrùn yìí ni à ń pè ní ÀKÀNRU.
Èyí já sí pé tí wọ́n bá ti ń bá obìnrin bẹ́ẹ̀ lòpọ̀ ni ẹ̀jẹ̀ tí ó yẹ kí ó máa rí  ní oṣooṣù yóò dé. Dandan sì ni kí ọkọ àti aya gbàgbọ́ pé ohun tí àwọn ṣe yẹn lè di ọmọ.
Ẹ̀dà: gẹ́gẹ́ bí a ṣ emọ̀, àtọ̀ ọkùnrin tí ó bá lùpọ̀ mọ́ ẹyin obìnrin ni ń di ọmọ. Kò sí bí àtọ̀ ọmọkùnrin ṣe lè pọ̀ tó tí ó bá wo ara obìnrin láì lè dúró ṣe iṣẹ́ tí a rán an, ìdààmú lásán ni yóò jẹ́ kí àtọ̀ dúró lára obìnrin ni ẹ̀dà. Oríṣìí ọ̀nà méjì ni àtọ̀ yìí lè gbà wálẹ̀. 
Ọ̀nà kìn-ín-ní ẹ̀dà ìdúbúlẹ̀: Orí ìdùbúlẹ̀ ni obìnrin bẹ́ẹ̀ yóò wà tí gbogbo àtọ̀ tí wọ́n dà síi lára ní àsìkò ìbálòpọ̀ yóò fi wálẹ̀. 
Oríṣìí ẹ̀dà kejì ni ẹ̀dà òòrò. Bí obìnrin bá ti díde ni gbogbo àtọ̀ tí ọkùnrin ti dà síi lára yóò wálẹ̀. 
Aájò tí wọ́n sábà máa ń ṣe ni pé kí wọ́n jó ewé ọmọ-àgbò àti èso rẹ̀ pọ̀ mọ ewé jẹ́ńjókòó, kí obìnrin náà ṣì máa fi fọ́ ẹ̀kọ mu lójoojúmọ́. Gẹ́gẹ́ bí ìgbàgbọ́ wa, a ní èrò pé bí èso ọmọ àgbò ṣe maa máa ń lẹ̀ mọ́ ènìyàn lára pẹ̀kípẹ́kí àti bí ewé jẹ́njókòó ṣe ń mú iṣẹ́ ṣe, bẹ́ẹ̀ náà ní àtẹ̀ yóò ṣe máa  dúró pẹ́ lára obìnrin náà tí yóò sì di ọmọ.
Ooru Inú: “Ọ̀pọ̀ló tí ibi tó tutù bà sí” ni ọ̀rọ̀ àtọ̀ ní ara obìnrin. Tí àtọ̀ náà bá bọ́ síi lára ni ọ̀kánkán ibi tí ó yẹ kí ó bọ́ sí, ọ̀rọ̀ náà yóò wá dàbí irúngbìn tí ó wà ní ilẹ̀ ọlọ́ràá,
Bí obìnrin bá wá jẹ́ ẹni tí ó ní àrùn ooru-inú lára, wàhálà bẹ̀rẹ̀ fún òun àti ọkọ rẹ̀ nìyẹn nítorí pé bí oyún náà bá ṣe ń dúró bí oṣù kan sí oṣù méjì bẹ́ẹ̀ ni yóò máa wá ilẹ̀ nítorí àyíká gbígbóná tí ó wà.
Ohun tí a óò máa fún obìnrin náà ni omi tí a fún lára ewé jẹ́njókòó. Ibi tí omi náà bá sodo sí ní ilé ọmọ yóò máa tutù, yóò sì máa dá ààbò bo ẹyin tí o fẹ́ di ọmọ ninú obìnrin náà. A tún lè gba irú obìnrin bẹ́ẹ̀ ní ìyànjú láti máa fi omi tútù san ara lóòrèkóòrè lójoojúmọ́ títí tí oyún fi dúró dáadáa.
Ìṣekúṣe: Ìṣekúṣe tún jẹ́ ohun pàtàkì míràn tí ó tún lè fa àìrọ́mọbí fún obìnrin. Tí ọlọ́mọge bá jẹ́ ẹni tí ń fi oyún ṣíṣẹ́ ṣe oge, àwọn òògùn míràn nínú àwọn èyí tí ó wà fún oyún ṣíṣẹ́ yálà lọ́nà tí àwọn olóyìnbó tàbí tí ìbílẹ̀ ni, wọ́n lè bá ilé ọmọ jẹ́. Gẹ́gẹ́ bí àpẹẹrẹ; ní ayé àtijọ́., àwọn nǹkanl bí búlúù, kánhún, ọsàn wẹ́wẹ́ àti àwọn oògùn líle míràn ni wọ́n yóò pò pọ̀ láti fi ṣẹ́ oyún. Bí lílo oògùn yìí bá pọ̀jù, yóò bai lé ọmọ jẹ́, obìnrin ṣì lè ti ibẹ̀ má rìí ọmọ bí mọ́ láéláé.
Obìnrin oníṣekúṣe tún lè ti ibi ìṣekúṣe yìí kó ààrùn àtọ̀sí nígbà tí àìmoye ọkùnrin bá ń gun orí rẹ̀, èyí pàápàá tún lè fa àìrọ́mọ́bí fún obìnrin. Bí ìṣekúṣe obìnrin bá pọ̀ jù débi tí wọn fi lée ní mágùn, èyí lè ṣe àkóbá fún ọmọ tí irú  obìnrin náà bá bí  ní ọjọ́ iwájú. Ìgbàgbọ́ àwọn Yorùbá ni pé irú ọmọ bẹ́ẹ̀ kò lè rí ọmọ bí mọ́, bí ó bá ṣe pé ọmọ náà bímọ àbíkú ni wọn yóò máa jẹ́. Irú àìrọ́mọbí yìí jẹ́ ohun àfọwọ́fà láti ọwọ́ àwọn òbí rẹ̀. Àwọn ààrùn tí ó ń fa ìdádúró míràn jẹ́ èyí tí ọwọ́ ọkùnrin wà. Àwọn wọ̀nyí ni ààrùn ìpákè, tẹ́ṣọ̀ọ́, kùsínú-kùsóde, àtọ̀ ṣíṣàn àti okó-kíkú. 
Ìpákè: ààrùn yìí sábà máa ń jẹ́ amútọ̀runwá fún ọkùnrin. Alábiyamọ ní láti máa ṣe àkíyèsí gbogbo ẹ̀yà ara ọmọ wọn àgàgaà tí ọmọ náà bá jẹ́ ọmọkùnrin. Tí a bá wo ẹ̀yà ìdí ọmọkùnrin, a ó rí pé kí ọmọkùnrin tó pé, ó ní láti ní kóró-ẹpọ̀n níbi tí ó yẹ kó wà nínú ẹ̀yà ara rẹ̀. Tí ó bá ṣẹlẹ̀ pé kóró-ẹpọ̀n kan péré ni a ṣe àkíyèsí ní ìsàlẹ̀ tí a sì ń rí òye èkejì ní apá òkè, a jẹ́ pé ààrùn ìpákè ni ó ń bá ọkùnrin náà jà. Tí ọkùnrin bá ní irú ààrùn yìí, kò lè ní agbára tó láti ṣe ọmọkùnrin. Tí obìnrin bá tètè ṣe àkíyèsí ààrùn yìí lára ọmọ, ó lè tètè ṣe é wò ju bí ọmọ bá ti dàgbà tán lọ. Ohun tí wọ́n sábà máa ń ṣe ni ṣíṣe ìpara fún ọmọ bẹ́ẹ̀. Ìpara yìí ni wọn yóò máa fi wọ́ ọmọ ẹpọ̀n tó wà lókè wá sí ìsàlẹ́ títí tí yóò  fi bọ́ sípò dáadáa láti fún ọkùnrin náà ní agbára ìṣọmọkùnrin.
Èkejì tí ó fara jọ irú  ààrùn tí a mẹ́nubà tán yìí, ní kúsínú-kùsóde; ọmọ ẹpọ̀n kan lára ẹpọ̀n ẹni tó bá ní àrùn yìí ló máa ń ṣákó sínú ara, kí ó sì tún máa yọjú lóòrèkóòrè. Èyí kò sọ pé kí ọmọkùnrin má lè bá obìnrin lòpọ̀, ṣùgbọ́n fún ìgbà díẹ̀ ni nitorí pé kókó ẹpọ̀n kan ni yóò máa lò, nígbà tí ó bá ń bá obìnrin lòpọ̀.
Àwọn ààrùn ara ọkùnrin tí ó tún lè fa àìrọ́mọbí ni okó-kíkú, àtọ̀ ṣíṣàn àti àtọ̀sí. Tí ọkàn nínú àwọn ààrùn wọ̀nyìí bá wà lára ọkùnrin, àìrọmọbí ni yóò fà fún ọkùnrin bẹ́ẹ̀, kò sí èyí ìyàwó tí ó lè rí ọmọ lára wọn. Àtọ̀ ṣíṣàn jẹ́ nǹkan ọlọ́mọkùnrin tí kò ní agbára tó láti di ọmọ lára obìnrin, àtọ̀ ọkùnrin yìí kò ní ki nínú tó, èyí jẹ́ ara àwọn ààrùn tí ó lè fa àìrọ́mọbí, nígbà tí àtọ̀ ọmọkùnrin náà kò ní okun àti agbára láti yírapadà di ọmọ nínú obìnrin.
3.2 Oríṣìíríṣìí Aájò fún Àìrọ́mọbí
Oògùn àìrọmọbí lè wà fún obìnrin nígbà míràn láìjẹ́ pé obìnrin bá ní ààrùn Kankan lára. Tí èyí bá rí bẹ́ẹ̀, loríṣíríṣí aájò míràn tí àwọn Yorùbá máa ń ṣe láti wá ọmọ ní àwárí ni bíbẹ àwọn òrìṣà.
Gbogbo òrìṣà tí ó wà ní ilẹ̀ Yorùbá ni Ọlọ́mọ. Àwọn tí wọ́n ṣì dúró gẹ́gẹ́ bí òrìṣà ọlọ́mọ gan an ni Ọṣun, Ọbàtálá, Ifá, Ògún àti bẹ́ẹ̀bẹ́ẹ̀ lọ. Pẹ̀lú ìgbàgbọ́ àti ọkàn kan ni a ní láti lọ sí ọ̀dọ̀ àwọn òrìṣà wọ̀nyìí. Tí a bá sì ti gbà pé aájò wa yóòd gbà, dandan ni kí ó rí bẹ́ẹ̀.
Gbogbo ènìyàn ló ń bèèrè ọ̀rọ̀ lọ́wọ́ Ifá, Ifá olókun kìí bèèrè ọ̀rọ̀ lọ́wọ́ ẹni. Ọ̀dọ̀ Ifá ni a ó ti kọ́kọ́ lọ ṣe àyẹ̀wò, a ó sì bèèrè ohun kan lọ́wọ́ Ifá, Ifá yóò wá ṣẹ̀ṣẹ̀ sọ irú ẹbọ tí ó yẹ kí á rú àti òrìṣà tí a ó rúu sí. Níwọ̀n ìgbà tí a mọ̀ pé rírú ẹbọ ní ń gbeni, àìrú rẹ̀ kì í gbe ènìyàn, tí a bá gbọ́ rírú ẹbọ tí a rú, tí a gbọ́ òrù àtùkẹ̀ṣù tí a tù, tí akò sì kọ etí ọ̀gbọin sí ẹbọ, ìrètí wà fún wa plé aájò wa yóò gbà,
 Oríṣìíríṣìí ẹsẹ-Ifá ni ó ti i  gbòkègbodò àwọn nǹkan aláìbẹ́mìí tàbí iré oko bíi Baàrà, òwú àti àwọn ohun abẹ̀mí bíi ẹyẹlé àti oríṣìíríṣìí àwọn ènìyàn lórí aájò fún ọmọ bíbí hàn. Gẹ́gẹ́ bí àpẹẹrẹ; Abímbọ́lá (2017) ni a ti rí ìtàn bààrà tí ń fi omi ojú sògbèrè ọmọ, Ẹsẹ̀-Ifá yìí sọ fún wa pé bààrà yàngàn púpọ̀ kí ó tó lọ dá Ifá; ó fi bí Bà̀àrà ṣe yangan tó wé bí àpáta ṣe ṣaláìtẹ́tú lójú.



Ó yàngàn
Ó yàpátá
Ó rọmọ lẹ́yìn adìẹ
O bú sẹ́kún pùrù (Abímbọ́lá, 2017).

Nígbà tí Bààrà dé ilé alawo rẹ̀, wọ́n ní “púpọ̀ ni ọmọ rẹ̀, ṣùgbọ́n kí ó rúbọ” Bààrà rúbọ, ó sì di ọlọ́mọ púpọ̀ yanturu.  Bí a bá tún wo irú Èjì-ogbè ẹsẹ kẹ́rin nínú ìwé kan náà a ó rí ìtràn bí ẹyẹlé ṣe di ọlọ́mọ méjì-méjì ní ìgbà gbogbo lẹ́yìn tí ó ti jẹ́ àgàn tẹ́lẹ̀ rí. Èjì ogbè ni ó sọ ẹyẹlé di ìyá ìbéjì ó ní kí ẹyẹlé rúbọ.
Ọ̀gẹ̀dẹ̀ àgbagbà
Aládìpọ̀ méjì,
Deku méjì,
Ẹja méjì,
Ẹyin adìẹ méjì (Abímbọ́lá, 2017)	

Nígbà tí ẹyẹlé rúbọ tán, ó bẹ̀rẹ̀ síi bí ìbéjì, ní ó bá mú orin bọ ẹnu títí di òní yìí, ó wí pé:
Mo bímọ méjì,
Mo dẹyẹlé,
Mo bímọ méjì,
Mo dẹyẹlé (Abímbọ́lá, 2017).

Bí odù Ifá òkè yìí bá yọ sí ènìyàn, ó ń sọ àsọtẹ́lẹ̀ ire ìbejì fún agan náà ni. Kí àgàn náà ó lọ di mọ́ Ifá nítorí pé yóò bí ìbèjì bí ó bá lè rúbọ.
Ọ̀pọ̀lọpọ̀ ètùtù tí Ifá bá yàn sábà máa ń jẹ́ sí òrìṣà kan tàbí òmíràn. Ifá  lè gba ènìyàn níyànjú láti lọ gbé ẹbọ sí oríta àti láti lọ bọ  àwọn òrìsà bíi Ọ̀ṣun, Ọbàtálá, Òrìṣà oko, Ògún àti bẹ́ẹ̀ bẹ́ẹ̀ lọ. 
Tí ó bá ṣe Ọ̀ṣun ni Ifá mú, obìnrin tí wá ọmọ yóò kó àwọn nǹkan tí wọ́n fi ń bọ ọ̀ṣun bíi ẹ̀kọ, ẹ̀fọ́ yánrin, otí ṣẹ̀kẹ̀tẹ̀, àkúkọ adìẹ, eku àgó àti bẹ́ẹ̀ bẹ́ẹ̀ lọ wá síi ojúbọ Ọ̀ṣun. Lẹ́yìn èyí ni àwọn ọlọ́sun yóò dá obì Ọ̀ṣun yóò sì tún sọ ohun tí àgàn náà yóò mú wá kí ó tró fún un lọ́mọ. Ẹni tí ń wá ọmọ kò gbọdọ̀ rojú owó nítorí pé bí ohun tí ó bá mú wá bá ṣe jọjú tó ni ọmọ tí Ọṣun yóò fún un yóò ṣe dára tó. Wọ́n tilẹ̀ máa ń sọ fún ènìyàn pé èyí tí ó bá wọ̀ọ́ lójú nínú ohun tí wọ́n yàn fún un ní kí ó mú.
Ìgbàgbọ́ wa ni pé tí ó bá yan ohun tí ó pé ojú owó ó ń tọrọ ọmọ tí ó péye nìyẹn.  Lẹ́yìn ìrúbọ sí Ọ̀ṣun ni àwọn Ọlọ́ṣùn yóò fún obìnrin náà ní “ọta-ọ̀ṣun” tí yóò fi sínú àwè (ìkòkò ìpọnmi). Orí ọta yìí ni yóò máa pọn omi lá láràárọ̀, omi yìí ni yóò máa mu gẹ́gẹ́ bí, àgbo títí tí Ọlọ́run yóò fi gbọ́ àdúrà rẹ̀.  Bí ó bá tún bímọ tán, omi ọ̀hún ni yóò máa fún ọmọ náà, òun ni yóò sì máa fi wẹ̀ẹ́. Omi tútù ni àgbo Ọ̀ṣun pẹ̀lú ijó àti ayọ̀ ni wọ́n yóò sì máa wí pé:
A lórù má ṣàgbo
A nígi má dáná sílẹ́ẹ́
Pàdé mi lọ́nà lónìí o
Mò ń lọ bu àgbo lọ́dọ̀ (Ọdúnjọ, 2007)
Tí a bá bímọ ọ̀hún tán tí ó bá ń ṣe àárẹ̀, kò sí oògùn míràn fún un ju pé kí á jíjó Ọ̀ṣun fún un lọ lẹ́yìn tí a bá ti fún un ní omi tútù mu àwẹ mu. A ó máa kọ oríṣíríṣìí orin fún ọmọl náà báyìí:
Ọmọ Ọ̀ṣun
A birin lọ́wọ́ kọ̀ndùkọ̀ndu,
Ọ̀ṣun bá mi bù síi,
Ọmọ mi kò kún ẹ̀yìn mọ́,
Ọ̀ṣun bá mi bù síi (Ọládàpọ̀, 2016)

Bí ó bá jẹ́ pé ọ̀dọ̀ ògún ni a ti fẹ́ tọrọ ọmọ ẹsẹ kan náà ni a ó gbé nípa àyẹwò. Ògún lè pé kí á lọ wá ẹran òbúkọ abo adíẹ tàbí àkùkọ. Nígbà míràn ẹ̀wẹ̀, ó lè jẹ́ oúnjẹ ògún gan an. Ìgbàgbọ́ w ani pé bí oníbéèrè bá gbé abo wá, obìnrin ni yóò bí, tí ó bá sì jẹ́ akọ, kí á máa retí ọkùnrin.
Gbogbo àwọn òrìṣà tí a bá tọ̀ lọ ni wọ́n ń yan ẹbọ fún wa. Rírú ní ọ̀nà tí kò yẹ kò  rúbọ rárá, ọ̀rọ̀ rẹ̀ yóò sì jẹ́ bíi ti ìyá Ọmọlokùn nínú bí a bá ń rtọrọ  ọmọ. Ìyá Ọmọlokùn gbó rírú ẹbọ ó rú, ṣùgbọ́n ó pa ẹbọ rú, ó sì bi ìbíkúbí, Ọmọlokùn dáyé tán, ó pa ara rẹ̀.

ORÍ KẸ̀RIN
4.1. Ìtọ́jú Aboyún
Bí a bá fẹ́ kí aláboyún, a máa ń wí pé “a ó gbóhùn ìyá, a ó gbóhùn ọmọ”, ṣùgbọ́n kí aláboyún tó rùúre kó sì sọ̀ọ́ire, a ní láti tọ́jú rẹ̀ dáradára. Nígbà tí ó bá ti ń pé bíi oṣù mẹ́ta tí ì̀yàwó bá ti wọ ilé ọkọ ni àwọn ìyá ọkọ rẹ̀ yóò ti máa pèé láti ṣe ìwádìí bí ó bá ti lóyún. Bí oyún bá ti dé, ó kù kí wọ́n kọ́kọ́ máa kìlọ fún ìyàwó náà nípa ìṣesí rẹ̀. Wọn yóò fi ṣí etí ìgbọ́ rẹ̀ pé erépá ò dára ní àsìkò yìí, kò gbọdọ̀ jẹ oúnjẹ gbígbóná nítorí ooru inú kò sì gbọdọ̀ jẹ oúnjẹ míràn tí ó bá lè mú ìpalára bá a gẹ́gẹ́ bí aboyún. Lẹ́yìn ìkìlọ̀ yìí ni wọn yóò gbo ewé jẹ́njókòó fún irú obìnrin bẹ́ẹ̀ mu, ó ku kí oyún náà dàgbà.
Oríṣìíríṣìí ìtọ́jú ni a máa ń ṣe fún aboyún, ọ̀kan nínú àwọn ìtọ́jú wọ̀nyí ni “Àsorọ̀” ògùn yìí ni ọ̀kan nínú àwọn ọ̀nà tí àwọn Yorùbá fi ń de oyún tí kò fi ní bàjẹ́. Orí Òkè ni a ó fi oògùn yìí kọ́ títí ìgbà tí oyún náà yóò fi pé ọjọ́. Ìgbàgbọ́ w ani pé bí ògùn yìí bá ti wà lókè, tí koò sì já lulẹ̀ oyún kò lè wálẹ̀ lọ́jọ́ àìpé. Àfọ̀n wa yóò sì gbó kí ó tó wọ̀. Lẹ́yìn oògùn yìí ni a ó ṣe oríṣìíríṣìí àwọn aájò míràn fún aboyún náà.
Lẹ́yìn àsorọ̀ ni a ó bẹ̀rẹ̀ àsèjẹ fún obìnrin náà. Èyí tí a ó kọ́kọ́ ṣè jẹ́ ẹ̀bẹ̀ àwọn àgbà. Tí oyún bá di oṣù méje ni a ó se Ìgbín tí a gé sí ọ̀nà mẹ́sàn-án sínú ataare tí a ti lọ̀. A kò lè gé Ìgbín yìí sí ọ̀nà méje nítorí pé ọmọ  náà lè sàìjẹ́ obìnrin tí nǹkan méjeméje tọ́ sí.  Ní ìhòhò ní oru ọ̀gànjọ́ ni obìnrin náà yóò kó gbogbo ìgbín náà jẹ. Àsèjẹ yìí kan náà tún wà gẹ́gẹ́ bíi èrò àti adẹra ní ọjọ́ ìkúnlẹ̀.
Yàtọ̀ sí àsèjẹ, a tún máa ń ṣe òrùka a o lọ wá ẹ̀gbọ̀ ìbobo àti ìgbogbo, èèrù àwọ̀ná, odidi ataare a ó jọ́ gbogbo rẹ̀ papọ̀ mọ́ òrùka dúdú. Aboyún yóò sì máa fi òrùka yìí sí ìka ìlábẹ̀ rẹ̀.
Fún ìgbádìí, a ó mú ojú ẹyẹlé, fòfó-òkun, ata wẹ́wẹ́, igi ọ̀bọ̀, a ó gbé gbogbo rẹ̀ sí orí ìkòkò mẹmta tí a dà délẹ̀ bíi ààdrò. Lẹ́yìn èyí ni a ó bu omi lé orí àwọn ẹgbò igi wọ̀nyìí, a ó sì ṣe gbogbo rẹ̀ pọ̀. Òrùka yìí ni a ó mú lọ sí ọ̀dọ̀ oníṣọ̀nà tí yóò bá wa gbáa láwọ gẹ́gẹ́ bíi ìgbádìí. Oríṣìíríṣìí ààrùn bíi ooru inú àti àwọn míràn tí ó bá lè fa ìyọnu fún aláboyún.
[bookmark: _GoBack]A tún lè bẹ̀rẹ̀ ìtọ́jú ọmọdé wa nínú oyún nípa fífún ìyá ọmọ náà ní oríṣìíríṣìí ìtọ́jú tí a lérò pé yóò dé ọ̀dọ̀ ọmọ náà. Fún àpẹẹrẹ; a lè bẹ̀rẹ̀ ìtọ́jú gìrì lára ọmọdé láti inú oyún nípa síse odidi ejò paramọ́lẹ̀, ata wẹ́wẹ́, tábà, pẹ̀lú ọ̀gẹ̀dẹ̀ òdo sí inú orù fún aláboyún. Èyí ni aboyún náà yóò máa mu ní ọjọ́ mẹ́ẹ̀ẹ́dógún fún ìtọjú àbíkú nínú oyún a ó lọ wá eso àgbáàrín àti awọ ìjímèrè, a ó gbá a ní óndè, aboyún yóò sì máa so ó mọ́ ìdí nígbà gbogbo.
Oríṣìíríṣìí àjẹsára míràn tí a tún máa ń ṣe nígbà tí oṣù bá ń pé bọ̀ fún aboyún láti bímọ nig bẹ́rẹ́ nig bẹ́rẹ́ sínsín fún obìnrin náà ni odò abẹ́. A óò jẹ atare, ewé abíwẹ́rẹ́ àti ọ̀gọ́mọ̀ pọ̀, a ó fi sin gbẹ́rẹ́ lẹ́yìn tí a bá ti pe ofọ̀ yìí:
Ọ̀gọ́mọ̀ kì í yọ, kí ó ní ọ̀pẹ lára,
Ataare kì í di tirẹ̀ láàbọ̀,
Wẹ́rẹ́ ni tewé abíwẹ́wẹ́,
Ẹni kan kì í gbẹ̀bí ewúrẹ́,
Ẹni kan kì í gbẹ̀bí ewúrẹ́
Ẹni kan kì í gbẹ̀bí àgùntàn (Abímbọ́lá, 2007).
Kí ìwọ (orúkọ ẹni tó fẹ́ bímọ) bímọ tirẹ̀ lẹ́rọ̀ wọ̀wọ̀.
Lẹ́yìn gbogbo aájò wọ̀nyìí, a ní ìrètí pé bí aboyún wa bá ti fi orúkún ọ̀tún kúnlẹ̀, ni yóò máa fi ti òsì dìde. 
Gbogbo ìtọ́jú aboyún tí ó kù tún di ọjọ́ ìgbẹ̀bí, ní ọjọ́ ọjọ́ ìgbẹ̀bí a ó gba aboyún wa ní ìyànjú wa ni ìyànjú pé kí ó má ṣe jókòó ṣí ojú kan náà. Ó níláti máa rìn kiri kí ara rẹ̀ lè tètè já fáfá. Bí obìnrin yìí bá bímọ tán, kíkí ara ẹni kú ewu ọmọ kò lè wáyé láìjẹ́ pé “Ibi ọmọ” ti wálẹ̀.
Oríṣìíríṣìí aájò ni a lè ṣe bí “Ibi ọmọ” kò bá tètè wálẹ̀ lẹ́yìn ìbímọ. Ọ̀nà kìíní ni líla ìlẹ̀kẹ̀ ìdí bọ ọrùn. Tí a bá ṣe èyí, ibi-ọmọ náà yóò bọ́ sílẹ̀ ní kíákíá. Ọ̀nà míràn ni kí á rọ ẹni tí ọ́ bímọ̀ láti máa fon ìgò òfifo. Ibi tí ó bá ti ń ṣe èyí ni ibi-ọmọ yóò ti bọ́ sílẹ̀. Ní ìgbà míràn obìnrin ilé kan yóò fi òsùká lé orí, yóò wáá fi òṣùká orí rẹ̀ yíì ti obìnrin  náà ní ikùn kí ó tó di pé
4. 2 Ìtọ́jú Ọmọdé
Ìtọ́jú jẹ́ akitiyan tí ènìyàn kan ń ṣe láti mú kí ipò tí nǹkan kan tàbí ènìyàn kan wà  ní àláàfíà tàbí ní ipò tí ó yẹ. Ìtọ́jú ọmọdé tí à ń sọ̀rọ̀ kàn bẹ̀rẹ̀ lórí ìgbà tí ọmọ ti wà nínú oyún gẹ́gẹ́ bí èyí tí a ti ń sọ̀rọ̀ lé lórí títí di àsìkò tí ọmọ náà bá fẹ́ ẹ́ bàlágà.
Ní ìgbà tí a bá ti bí ọmọ sílẹ̀ báyìí ni ìtọ́jú yóò ti bẹ̀rẹ̀ lára ọmọ náà kò níí jẹ́ ìtọ́jú tí à ń gbé gba ara ìyá mọ́. Ìwọ́ dídá ni iṣẹ́ àkọ́kọ́ tí a óò kọ́kọ́ ṣe tí a bá ti bímọ sílẹ̀. Ní àgbègbè gbogbo ilẹ̀ Yorùbá,  pẹpẹ ni a fi ń gé ìwọ́ ìgbàgbọ́ wa nip é ọmọ tí a bá fi pẹ́pẹ́ gé ìwọ́ fún yóò jẹ́ oníwà pẹ̀lẹ́ ọmọ. Ṣùgbọ́n ní àgbègbè Èkìtì, ọ̀bẹ ni wọ́n fi ń gée. Ìdí sì nìyí tí ó di dàbí ẹni pé àwọn ọmọ wọn máa ń bínú púpọ́.
Lẹ́yìn tí ọmọ bá ti dá ìwọ́ tán, a ó máa kíyèsí bí ọmọ náà ṣe ń jùwà. Bí ọmọ bá ń sunkún púpọ̀ lẹ́yìn ìwọ́ dídá, a jẹ́ pé nínú ìwọ́ ni ó ń rùn ún. Àgbo jẹwọ́jẹ̀wọ́ ni a ó fún ọmọ náà mu.  A ó ra èèpò pándọ̀rọ̀, èèpò afàá, àlùbọ́sà eléwé, ẹ̀ẹ̀ù àwọ̀nká pẹ̀lú tàgíìrì tí a gé sí ọ̀nà méje fún obìnrin tàbí ọ̀nà mẹ́sàn án fún ọkùnrin. Àgbo yìí ni a ó fi rọ́ ọmọ náà láràárọ̀. Tí ó bá sì jẹ́ pé ọfọ̀ inú rírun ni a fẹ́ láti lò a ó da ẹnu dé orí ìdodo ọmọ náà, a ó máa wí pé:
Alápẹ́tẹ́ inú
Ẹdọ̀ gìrì
Tẹ̀fun mọ́lẹ̀
Oríkọ tí à ń pe ìwọ́ inú rírun
Kí ó fi ọmọ ọlọ́mọ sílẹ̀,
Kí ó máa lọ (Adéoyè, 2007).
Èyí ni a ó pè ní ìgbà mẹ́ta lẹ́yìn tí a bá ti jẹ ataare mẹrìndínlógún.
Ọmọ wíwẹ̀ ni ó kù lẹ́yìn ìwọ́ dídá. Iṣẹ́ pàtàkì ni èyí jẹ́ nítorí pé ìwẹ̀ àkọ́kọ́ wẹ̀ ọmọ náà ni, gbogbo oríkèèríkèé ara ọmọ náà ni a gbọ́dọ̀ wẹ̀ mọ́ tónítóní pẹ̀lú ọṣẹ àbùwẹ̀ tí ó dáradára. A ní láti wẹ ọmọ náà mọ́ lọ́jọ́ tí a bíi gan an nítorí kí ọmọ náà baà ní àyán (Òórùn burúkú tí ó lè dúró sí ara tí a kò bá wẹ̀ mọ́ ní ìgbà àkọ́kọ́ lẹ́yìn tí a bíi) lára. Nǹkan burúkú gbáa ni àyán ara nítorí pé kò sí bí ènìyàn ti lè wẹ̀ tó kí ó sì fi nǹkan olóòórùn para tó kí àyán ara yìí kúrò tí ó bá ti wà lára.  Lẹ́yìn tí a bá wẹ ọmọ tán a ó tó gbogbo ara rẹ̀ dáradára àràárọ̀ ni a ó sì máa ṣe èyí tí a bá ti wẹ ọmọ tán.
Nígbà tí ọmọ bá bẹ̀rẹ̀ sìí dàgbà, a ó rí pé ó bèrẹ̀ síi yọ oríṣìíríṣìí ọwọ́. Ọmọ lè máa gbóná nígbà tí ó bá ń pé bíí oṣù mẹ́ta sí mẹ́rin, ọmọ míràn lè má tètè rìn, òmíràn yóò sì máa ṣàìsàn nítorí pé a tètè lóyún lée, gbogbo àwọn nǹkan tí a kà sílẹ̀ yìí ni ó ní oògùn.
Àsìkò Eyín Híhù   
Ní àsìkò yìí ni ara ọmọ yóò máa gbóná, tí yóò sì máa bi gbogbo oúnjẹ tí ó bá jẹ. Ìgbà yìí ni a ó sọ pé eyín ń ru ọmọ náà láyà. Ohun míràn tí a tún fi lè mọ̀ pé ọmọ ń gbóná eyín ni ìgbẹ́ tí ọmọ náà yóò máa yà. Híhó ni ìgbẹ́ náà yóò má hó bí ọṣẹ, yóò sì funfun ṣẹ̀ṣẹ́ lọ́jú. A kò gbọ́dọ̀ dá ìgbẹ́ ẹyín. Ohun tí a kàn lè ṣe ni oògùn tí yóò jẹ́ kí àsìkò yìí rọrùn fún ọmọ wa. A lè ṣe ońdè ìkọ́rùn fún ọmọ náà. Èyí ni a ó dì pẹ̀lú àgbọ̀n isàlẹ̀ awọ́nríwọ́n ọ̀gàn ẹyìn ẹlẹ́dẹ̀ àti ẹyọ ẹ̀ẹ̀rù mẹ́ta.
Oògùn Àìtètèrìn
Láti oṣù méje ni rìnrìn ọmọ ti bẹ̀rẹ̀, èyí ṣì dúró lé bí ọwọ́ ìyá ọmọ bá ṣe yá ṣí. Ọmọ  míràn ń rìn ní ọdún kan òmíràn ńrìn ní ọdún kan-ààbọ̀. Ṣùgbọ́n tí ó bá di pé ọmọ tó bíi ọdún méjì sí mẹ́ta tí kò rìn, a jẹ́ pé ó ń fẹ́ ìtọ́jú. Oògùn èyí kò ṣòro, ọ̀kan nínú àwọn oògùn àìtètèrìn ni kí wọ́n gba ènìyàn ní ìyànjú láti lọ fọ ẹsẹ̀ àsẹ̀ṣẹ̀bí ọmọ ewúrẹ́ sí inú ọpọ́n. Omi tí a fọ̀ sí inú ọpọ́n yìí ni a ó gbé lọ sí orí ààtàn, tí a ó lọ fọ̀ ẹsẹ̀ ọmọ náà síbẹ̀ pẹ̀lú ọfọ báyìí pé:
Ewúrẹ́ kìí bí tirẹ̀ kí ó má dìde;
Àgùntàn kìí bí tirẹ, kí ó má dide;
Ọjọ́ tí Ewúrẹ́ bá bí ọmọ rẹ̀ níí fẹsẹ̀ lélẹ̀;
Ọjọ́ tí Àgùntàn bá bí tirẹ̀ níí fẹsẹ̀ lé lẹ̀ 
Mo ní kí ìwọ (orúkọ)fẹsẹ̀ rẹ̀ lélẹ̀ lónìí
			(Ọdúnjọ, J. F., 2004)
Tí a bá ṣe èyí, ìgbàgbọ́ wa nip é ọmọ náà yóò bẹ̀rẹ̀ ìrìn láìpẹ́ jọjọ.
Ọmọ tí a Lóyún lé ní Kékeré  
Bí ọmọ kéré bí kò kéré, bí a bá lóyún lée. Dandan ni kí ó máa yọ ọwọ́. Oríṣìíríṣìí ni yóò máa yọ bíi ẹkún ṣíṣun, ayọ̀ yíyọ̀ àti àárẹ̀ pẹ́ẹ́pẹ̀ẹ̀pẹ́ míràn. Bí ọmọ bá kéré jù, àwọn àárẹ̀ tí yóò máa ṣe é lè pa á tàbí kí ó máa fún ìyá rẹ̀ ní ìyọnu léraléra. Ọsẹ̀ ni à ń sábà máa ń ṣe fún irú ọmọ yìí. Ìlẹ̀ẹ́lẹ̀ ìyàrá ìyá ọmọ yìí ni a ó gbé ọṣẹ náà síi, a ó sì máa gbálẹ̀ kọjá ní ẹ̀gbẹ́ rẹ̀, ọṣẹ yìí yóò sì máa yí lọ, yíbọ̀. Bí ọsẹ̀ yìí ṣe ń yí gbirigbiri kiri bẹ́ẹ̀ náà ni ọmọ náà yóò máa ṣeré rẹ̀ kiri ìyọnu.
Ìtọ́jú Àwọn Abàmì Ọmọ
Tí a bá kó ọgọ́rùn ún ọmọ jọ, a lè rí ìdámẹ́wáá nínú wọn tí yóò jẹ́ abàmì ọmọ. Èyí yóò wáyé yálà nípa ohun tí àwọn ọmọ wọ̀nyìí jẹ́ láti ọ̀run wá tàbí nípa líle tí wọ́n le. Irú àwọn abàmì ọmọ tí a fẹ́ sọ̀rọ̀ nípa wọn ni àbíkú àti ìbejì.
Ìtọ́jú Ìbéjì
Àwọn ìbejì jẹ́ oríṣìí abàmì ọmọ kan tí wọ́n fẹ́ ìtọ́jú míràn yàtọ̀ fún irú èyí tí a lè ń fún ọmọ lásán. Bí a bá ti bí ìbejì kalẹ̀ ni a ó ti dá ojúbọ fún wọn. A gbọdọ̀ máa ta epo sí ojúbọ yìí ní ìgbà gbogbo. Bí ìbejì bá gbóná, ohun tí a ní láti kọ́kọ́ ṣe ni kí á wo ojúbọ ìbéji bóyá epo wà níbẹ̀. Bí kò bá sí a níláti bu epo síi. Nínú epo yìí ni a ó ti bù láti fir a ọmọ náà lára ní ọdún rẹ̀ ní ṣiṣe, a ó ṣe èkuru, ọ̀ọ̀lẹ̀, ẹ̀kọ àti àwọn nǹkan ìrúbọ bíi: ìrèké, oyin, àádùn àti ẹ̀pà. Gbogbo àwọn nǹkan wọ̀nyí ni a ó kó lọ sí ojubọ ìbéjì pẹ̀lú ìlù, orin àti ijó báyìí:
Epo ń bẹ, ẹwà ń bẹ o o /ẹ̀ẹ̀méjì
Àyà ò fò mí, ó ní ye,
Àyà ò fòmí láti bí béjì,
Éépo ń bẹ, ẹ̀wà ń bẹ o o 
(Abímbọ́lá, 2004)
N ó bejì, ń ó bejì sọdùn,
	Perepere yàn
Táyé yàn, kéhìndé yàn kánkán
Perepere yan.
		(Ọládàpọ̀, 2016)

Ìtọ́jú Àbíkú
Lóòótọ́ ni Yorùbá máa ń sọ pé “àbíkú sọ olóògùn dèké” nítorí ìrírí wọn pẹ̀lú àwọn ọmọ wọ̀nyí. Kò sí bí ati lè ṣe ìtọ́jú òmíràn nínú àwọn àbíkú tí kò níí kú ikú tí ó fẹ́ láti kú ṣùgbọ́n a kì í wo èyí nítorí pé a ní ìgbàgbọ́ pe Ọlọ́run kò kọ aájò àti pé òmíràn lè dúró nípa aájò tí a bá ṣe láti mú un dúró.
Ọ̀kan nínú àwọn aájò tí a máa ń ṣe ni kí a wá àgbátí àgbàra, ọmọ ólé, ewé àlùpàídà a ò sì jó méjèèjì papọ̀, a ó fọ́n ọn sí orí ibi ọmọ náà kí a tó lọ sin ín sí inú olú ọ̀gán nínú igbó tí ó jìnnà réré.  A ń sin ibi ọmọ náà sínú olú-ọ̀gán nítorí pé a ní ìgbàgbọ́ pé bí ẹnikẹ́ni bá kú, kí ó tó dip é ẹni náàbẹ̀rẹ̀ sìí lọ sí ọ̀run yóò kọ́kọ́ yà gbé ibi rẹ̀. Níwọ̀n ìgbà tí a sin ibi náà sí ọ̀nà jíjìn, a ní ìré tí pé bí àbíkú bá ti dákú, yóò jí kí ó tó rí ibi rẹ̀ gbé ní ọ̀nà jíjìn tí a sin ín sí.


4.3 Àgbo fún Oríṣìíríṣìí Ààrùn Ọmọdé
Oríṣìíríṣìí nǹkan kéékèèké ni ó má ń da àwọn ọmọdé wa láàmú, kì í tilẹ̀ ṣe ọmọdé nìkan, àwọn ààrùn pẹ́ẹ́pẹ̀ẹ̀pẹ́ kò yọ àgbààgbà náà sílẹ̀. Díẹ̀ nínú àwọn ohun tí a lè lò síi, àwọn ààrùn náà ni a tò sí ìsàlẹ̀ yìí.
Àgbo Ibà
(a). Àgbo Sísè: ewé ọsàn wẹ́wẹ́, ewé ataare, ewé mọ́ngòrò, ewé ewúro, èèpò ahùn, orín idí àti ẹ̀yin èèpò ìrà àti ẹẹrú. A ó sèé gbogbo rẹ̀ pọ̀ fún mímú, fínfín àti wíwẹ̀.
(b). Àgbo ibà Ọlọ́tí: Èèpo yáàní ni a ó rọra gé wẹ́lẹ́wẹ́lẹ́ sí inú ìgò, a ó da ògógóró lée lórí díẹ̀díẹ̀ ni a gbọdọ̀ máa mu èyí nítorí inú títa
(d). Oògùn Ibà Ọlọ́ṣẹ: A ó gún ewé ewúro, ewé ẹ̀lú àti àìdan pò mọ́ ọṣẹ dúdú. Èyí ni a ó máa fi wẹ̀.
(e). Àgbo Jẹ̀díjẹ̀dí: Èèpò igi Àgànó, àlùbọ́sà, kànáfùrù, káfúrà orín idí àyin àti ìyèrè. Inú ìgò ni a ó ṣá gbogbo rẹ̀ síi pẹ̀lú omi. A ó sì máa fi ṣíbí tọ́ọ.



ORÍ  KARÙN ÚN
5.1 Àgbálọgbábọ̀
Gẹ́gẹ́ bí a ti mọ̀ pé kò sí ohuntí ó ní ìbẹ̀rẹ̀ tí k̀ lópin, bẹ́ẹ̀ gẹ́lẹ́ ni iṣẹ́ ìwádìí tí a fẹ́ fi àdàgbà rẹ̀ tì síbìkan yìí jẹ́.  Yorùbá bọ̀ wọ́n ní “bi a bá gbá ilẹ̀ tia gbá ìta, ààtàn là ń darí rẹ̀ sí”. Ko sí ohun tí ó ní ìbẹ̀rẹ̀ tí kò lópin. Ìtọ́jú ọmọdé láàárín àwọn Yorùbá tí a ti ń ṣe iṣẹ́ lé lórí láti orí kìíní a ó fi àdágbá gbogbo atótónu war ọ̀ síbí. Ipò pàtàkì ni Yorùbá fi ọmọ sí, a gba ọmọ gẹ́gẹ́ bí kòṣeémání ní ìgbésí ayé ọmọ ènìyàn. Ní orí kìíní tí ń ṣe ìbẹ̀rẹ̀ pẹ̀pẹ̀ iṣẹ́ ìwádìí yìí a ṣàlàyé ohun tí iṣẹ́ àṣekágbá yìí dálé lórí. A ṣe ìfáàrà iṣẹ́ yìí, èrèdí iṣẹ́ ìwádìí, ọ̀nà ìwádìí àti pàtàkì ọmọ sí àwọn Yorùbá.
Èyí nìkan kọ́, a tún ṣe àgbéyẹ̀wò onírúrú ìgbìyànjú àwọn onímọ̀ lórí àwọn ọ̀nà tí à ń gbà tọ́jú ọmọdem ní ilẹ̀ Yorùbá, èyí ló jẹ́ kí a mọ ibi tí iṣẹ́ dé dúró lórí ìtọ́jú ọmọdé láàárín àwọn Yorùbá.
Ní orí kẹta a mẹ́nu ba àwọn ohun tí ó lè fa ìdádúró fún obìnrin bí àkànru, ooru-inú, ẹ̀dà àti bẹ́ẹ̀ bẹ́ẹ̀ lọ, pẹ̀lú pẹ̀lù, oríṣìíríṣìí aájò fún àìrọ́mọbí.
Ní orí kẹ́rin ni a ti ṣe àgbéyẹ̀wò ìtọ́jú aláboyún, ìtọ́jú ọmọdé, oríṣìíríṣìí ààrùn ọmọdé ní ìlànà ìbílẹ̀ tí àwọn Yorùbá àti òde òní, ìyàtọ̀ tí ó wà láààrín ìtọ́jú ọmọdé ní ayé àtijọ́ àti ayé òde-òní, oríṣìíríṣìí àgo fún ìtọ́jú ọmọdé bí àgbo ibà, àgbo ibà ọlọ́tí, oògùn ibà ọlọ́ṣẹ àti bẹ́ẹ̀ bẹ́ẹ̀ lọ.
5.2 Ìgúnlẹ̀
Ìtọ́jú ọmọdé ní ìlànà ìbílẹ̀ àti ti ayé òde òní ni kókó ọ̀rọ̀ tí à ń yìiri rẹ̀ wò.  Ó jẹ́ kí a mọ̀ bóyá ìtọ́jú ọmọdé ní ìlànà tí Yorùbá dára jù ti ìgbàlódé lọ.  Ó tún yé wa pé ìtọ́jú ọmọdé ní ayé òde òní dára ju ti ayé àtijọ́ lọ.  Ìdí ni pé àwọn ohun èlò ìgbàlódé wà láti tọ́jú ọmọdé, a sì ní oríṣìíríṣìí oògùn àti abẹ́rẹ́ fún ìtọ́jú ọmọdé fún oríṣìíríṣìí ààrùn tí ó ń kojú wọn. Àyẹ̀wò sì tún wà fún irú àìsàn tí ó bá ń ṣe ọmọ kí wọn tó mọ irú oògùn tí wọ́n yóò lò fún un lóde òní, kò sí irú àǹfààní yìí nínú ìtọ́jú ọmọdé ní ìlànà ti ìbílẹ̀.  
Lákótán, ìgbàgbọ́ wa ni é ìtọ́jú ọmọdé nílànà òde òní dára ju ti ayé àtijọ́ lọ nítorí pé a ní oríṣìíríṣìí ohun èlò ìtọ́jú ọmọdé lọ́nà̀ ìgbàlódé.
5.3 Àbá
Ọ̀pọ̀ ìṣòro ló ń kojú àwọn aláboyún ní agbègbè kọ̀ọ̀kan ní àárín àwa adúláwọ̀, ó yẹ́ kí àwọn ìjọba gbìyànjú láti kọ́ ilé ìwòsàn lọ́pọ̀ yanturu fún àwọn aláboyún fún ìtọ́jú tó péye kí ó bá lè rọ̀rùn fún àwọn aboyún láti bímọ ní ìrọ̀wọ́rọ̀sẹ̀ ní àkókò ìkúnlẹ̀ wọn.
Ó tún yẹ kí ìjọba gbìyànjú láti pèsè oògùn tí wọ́n yóò fún ọmọ, tí wọ́n ṣẹ̀ ṣẹ̀ máa ní kí àwọn òbí ọmọ náà lọ ra irú oògùn bẹ́ẹ̀ wá, èyí sì máa ń ṣe àkóbá fún àwọn ọmọ titun bẹ́ẹ̀.
A tún rọ ìjọba láti mú ìtọ́jú ọmọ ní ọ̀kúnkúndùn nítorí kò sí bí ọlá àti ọlà ènìyàn tilẹ̀ pọ̀ tó tí kò bá bímọ, ayé asáan ni olúwa rẹ̀ wá. Ìdí nìyí tí ó fi yẹ kí àwọn ìjọba wa mú ìtọ́jú ọmọdé ní ọ̀kúnkúndùn fún ìdàgbàsókè àti ìlọsíwájú orílẹ̀-èdè wa.
5.4 Ìṣòro Tí A Bá Pàdé Lẹnu Iṣẹ́ Yìí
Oríṣìíríṣìí ni àwọn ìṣòro tí a bá pàdé lẹ́nu iṣẹ́ ìwádìí yìí, ọ̀pọ̀ ìgbà ni a máa ń kojú ìṣòro àti rí owó ọkọ̀ lọ sí ìlú tí a yàn láàyò fún iṣẹ́ yìí, bí a bá tún rí owó náà tán, ọ̀pọ̀ ìgbà ni a kìí bá ẹni tí a ń wá lọ nílé tàbí ní ìsọ̀ níbi tí wọ́n ti ń ta àgbo. Oríṣìíríṣìí ẹ̀gbin àti ìwọ̀sí ni a bá pàdé lọ́dọ̀ àwọn abẹ́nà ìmọ̀ wa, ̣ọ̀pọ̀ wọn ni kò mọ bí wọ́n ṣe ń bá ènìyàn sọ̀rọ̀ tí wọn a kàn sọ̀rọ̀ jàwù sí ènìyàn. Wàhálà wá pọ̀ débì pé ó fẹ́rẹ̀ dé àárín kan tí a kò fẹ́ lọ sí àwọn agboolé tàbí  ibi tí wọ́n ti ńta ọjà wọn.
Nígbà míràn, wọn a dá ọjọ́ tí a máa bá wọn nílé àti wákàtí tí a máa wá pàdé wọn nílé, ṣùgbọ́n ní ọjọ́ náà a kò ní báwọn nílé fún ìdí kan tàbí òmíràn.
Ju gbogbo rẹ̀ lọ, a dúpẹ́ lọ́wọ́ Ọlọ́run Ọba tó mú wa ṣe àṣeyọrí lórí àgbéyẹ̀wò yìí, kí Ọlọ́run ọba máa tẹ àwọn olùkọ́ wa síwájú nínú ètò ẹ̀kọ́ èdè Yorùbá yìí, nítorí pé wọ́n jẹ́ kí a tún ní ìmọ̀ síi nípasẹ̀ àwọn ohun tí a kò lóyè rẹ̀ tẹ́lẹ̀, ìmọ̀ tí Ọba okè fún yín kò ní jọ́bà o.

